	OEDRAN: Uwchradd

	THEMA: Pasg – Rhannu pryd o fwyd arbennig.

	BWRIAD

	I godi ymwybyddiaeth ymysg plant o neges Gristnogol y Pasg.

	PARATOI:

	Criw o ffrindiau yn rhannu pryd o fwyd. Rhaid gosod byrddau ar y llwyfan/ ym mlaen yr ystafell. Rhaid i’r disgyblion sy’n cymryd rhan wynebu’r gynulleidfa.

Nid yw’r prif gymeriad, 'X', yn arweinydd amlwg. Nid oes dim arbennig am ei edrychiad (c.f. Eseia 53.1-3).

Yn ddelfrydol dylai bod 12 o ffrindiau a X. Rhaid i un o’r disgyblion chwarae rhan Jwdas.

Bydd gofyn i un disgybl sefyll yn yr ochr a chymryd rhan y cyflwynydd. 

Mae’n bosib gadael i’r plant ddatblygu sgript eu hunain, neu ddefnyddio'r un a baratowyd. Mae’n bosib rhoi’r sgript o’u blaenau.

Bydd y paratoi yn cymryd dipyn o amser, ond ni ddylai’r gwasanaeth gymryd mwy na deg munud.

N.B. Nid pwrpas y gwasanaeth yw esbonio’r Swper Olaf! Byddai hynny’n cymryd cyfrolau.

	
DATBLYGIAD:

	Gellir dechrau gyda cherddoriaeth dawel.

Rhaid i Jwdas eistedd ar ddiwedd un o’r byrddau yn dangos dim diddordeb yn yr hyn sy’n digwydd o’i gwmpas.

Mae pawb arall yn siarad yn dawel mewn grwpiau bach. Gellir rhoi plât o fwyd o flaen pob un. Dylai ‘X’ gael bwyd o’i flaen, rhywbeth sy’n gallu cael ei rannu e.e. creision, ffrwythau, brechdanau, rhywbeth i’w yfed a chwpanau.
CYFLWYNYDD: 

Roedd o’n bryd o fwyd arbennig. Roedden nhw wedi bod gyda’i gilydd am tua thair blynedd ac yn cael llawer o sylw; nid sylw cyfeillgar pob amser chwaith.
[Saib]
Roeddent i gyd yn teimlo bod rhywbeth ar fin digwydd....i newid pethau am byth.
(Grŵp o dri cyntaf ar y bwrdd):

A1: 

Wyt ti’n cofio pan ofynnodd y dyn truenus na am help? Doedd o’m yn gallu defnyddio ei law.
A2: 

Ydw. Dwedodd e, (edrych at  'X') estyn dy law'.

A3: 

Ac fe wnaeth! Dw i’m yn  deall pam fod yr holl bobl grefyddol na wedi ypsetio cymaint!
X: 

(Yn eistedd; yn symud, ac mae pawb yn dawel yn edrych arno)
Dwi eisiau i chi gofio hyn. Anghofiwch bopeth arall ond cofiwch hyn: Y peth pwysicaf allwn wneud yw caru Duw. Dangoswch eich cariad tuag at Dduw ym mhob ffordd y medrwch.
(Ail grŵp o dri):

B1: 

Dyn ni wedi ypsetio rhai o’r bobl grefyddol ‘na.

B2: 

Do, fel yr amser pan roddodd y wraig dlawd geiniog yn y deml, a dwedodd e (edrych at 'X' ) ei bod hi wedi rhoi mwy na neb arall.
B3: 

Ia, a phan ofynnon nhw’r cwestiwn am yr arian, yn ceisio chwarae tric arno, ‘Pwy sy’ fwyaf pwysig, Duw neu Gesar’?'

'JWDAS': 

(I’r rhai agosaf ato)
Nid yw’r siarad ‘ma’n ddigon. Rhaid i ni gael newid go iawn.
(Trydydd grŵp o dri):

C1: 

Dwi’n meddwl mai beth sy’n aros gyda mi ydy’r ffaith na ddyliwn farnu eraill.
C2: 

Ia..fel yr amser ’na pan lusgwyd y ferch oedd wedi cael ei dal yn godinebu ato fe (edrych at 'X' )...

C3: 

A dyma fe’n dweud, ‘Os oes un ohonoch chi ddynion ddim wedi pechu, taflwch chi’r garreg gyntaf ati hi.’
C1: 

A’r cwbl a ddwedodd o wrthi hi oedd, ‘dos, a pheidio pechu fel yna eto.’
C2: 

Ie, roedd hynna’n eitha’ sioc.
X: 

(Yn eistedd, gwneud symudiad â’i law, pawb yn dawel )
Y peth arall i gofio ydy...hyn: 
Carwch eich gilydd, cymaint â dych chi’n caru eich hunan.
Wrth i ni rannu’r neges yma fe wnawn ni newid popeth.
Carwch Dduw, cymaint ag sy’n bosib, a charwch eich gilydd....pawb...cymaint â dych chi’n caru eich hunan.
'Jwdas', yn eistedd tipyn bach ar wahân o’r lleill, yn rhoi ei ben yn ei ddwylo, edrych i fyny, ysgwyd ei ben, edrych ar ei ‘watch’, codi ar ei draed a mynd at X ( efallai rhoi llaw ar ei ysgwydd).
JWDAS: 

Sori... (saib) ... Fedra i’m aros. Rhaid i mi fynd i weld rhywun.
Jwdas yn gadael.
X: 

(yn edrych ar Jwdas wrth iddo adael ) Dewch, mae’n amser i ni fwyta.

(X Yn edrych ar y bwyd o’i gwmpas, ac yn siarad wrth rannu’r bwyd.)
X: 

Rhannwch hwn gyda mi.
Bwytewch gyda mi.
Bob amser rydych yn bwyta o hyn allan meddyliwch amdana i.
Byddwch yn debyg i mi o hyn allan...

X  yn tywallt y diod i ddwy gwpan, a’i basio i eraill wrth siarad.
X: 

Yfwch hwn-
Mae’n dda!
Pan dych chi’n cyfarfod o hyn allan, yfwch a chofiwch amdana i. Gadewch i fy mwyd a diod eich newid chi. 
Pawb yn dawel. Cerddoriaeth dawel.


	

	
Diweddglo: Ar ôl y swper olaf bradychodd Jwdas Iesu am 30 darn arian. Pan sylweddolodd Jwdas ei fod wedi bradychu dyn dieuog, roedd yn edifar ganddo, a chrogodd ei hun. Croeshoeliwyd Iesu, bu farw ac fe’i rhoddwyd mewn bedd. Ond, ymhen tri diwrnod daeth yn ôl yn fyw. Mae pob Cristion yn credu bod Iesu yn fyw heddiw. Bob tro mae Cristnogion yn dod at ei gilydd i gael cymun, sef i rannu bara a gwin gyda’i gilydd, maent yn cofio am aberth Iesu ar y groes. Dyma yw neges y Pasg i Gristnogion.

	
	


Cân/Emyn – addas ar gyfer y Pasg.

